
PRAKATA 

Alhamdulillah, bersyukur ke hadrat Allah SWT kerana dengan rahmat dan 
limpah kurnia-Nya maka buku yang bertajuk Reka Bentuk Penyelidikan 
Sains Sosial ini dapat dihasilkan. Tujuan buku ini diterbitkan adalah untuk 
memberi pengetahuan dan kefahaman kepada pelajar Institut Pengajian 
Tinggi khususnya pada mereka yang kurang atau tidak mempunyai asas 
dalam dunia penyelidikan. Buku ini dapat membantu mereka bagaimana 
cara untuk mereka bentuk  kajian. Ia bagi memastikan kajian dilaksanakan 
secara sistematik iaitu mengikut proses dan prosedur penyelidikan. 
Kefahaman terhadap reka bentuk juga amat penting bagi menjawab 
persoalan kajian dan bagi memastikan dapatan kajian yang diperolehi 
adalah sahih. 
Buku ini mengandungi enam bab yang merangkumi pengenalan, falsafah 
kajian, reka bentuk kajian, tipologi reka bentuk kajian, reka bentuk kajian 
khusus, metode dan alat kajian dan penulisan laporan. Penulis buku ini 
mengggunakan gaya bahasa akademik yang mudah supaya pembaca dapat 
memahami dengan jelas. Pembaca perlu membaca semua bab supaya dapat 
menguasai proses pembinaan reka bentuk kajian.  
Akhir kata, saya mengucapkan ribuan terima kasih kepada kumpulan 
penulis buku ini yang terdiri daripada Prof. Dr. Hj. Rosman Md. Yusoff, Dr. 
Zahrul Akmal Hj. Damin dan Dr. Riki Rahman kerana memberi komitmen 
yang tinggi dalam menyiapkan buku Reka Bentuk Penyelidikan Sains 
Sosial ini.

1.1	 Peristilahan dalam Sains Sosial

Sebelum perbincangan lanjut dilakukan mengenai reka bentuk kajian 
dalam sains sosial, adalah lebih baik untuk memahami terminologi biasa 
yang digunakan dalam kajian sains sosial. 

1.1.1	 Perkataan

Dalam kehidupan seharian, kita menggunakan perkataan yang tertentu bagi 
setiap objek di sekeliling kita. Perkataan sebenarnya adalah satu bentuk 
yang bebas terkecil bagi sesuatu objek yang diucapkan dengan konteks 
semantik atau pragmatik untuk memberi maksud kepada objek berkenaan 
(Webster, 2012b). Ahli sains sosial juga menggunakan perkataan untuk 
memberikan maksud kepada objek yang dikaji. Penggunaan istilah dalam 
sains sosial, perkataan yang membawa maksud kepada sesuatu objek ada 
yang tidak boleh didefinisikan. Sebagai contoh, sebiji epal adalah satu 
perkataan, ia membawa makna tertentu tetapi tidak boleh didefinisikan.

1.1.2	 Konsep

Seperti yang telah dibincangkan di atas, kita menggunakan perkataan 
untuk memberi maksud kepada objek. Perbezaan di antara perkataan 
dan konsep adalah konsep boleh didefinisikan dengan baik dan selepas 
definisi ia memberi maksud tertentu kepada sesuatu fenomena. Sebagai 
contoh, motivasi. Konsep diambil daripada konsepsi; satu idea umum 
yang diperolehi daripada sumber tertentu mengenai objek yang berada 
di persekitaran (Webster, 2012a). Konsep sebenarnya adalah elemen 
daripada pemikiran. Ia penting dalam proses-proses pembelajaran seperti 

pengkategorian, mengingat, inferensi dan membuat keputusan (Margolis 
& Laurence, 2011). Konsep dalam kajian sains sosial bermaksud set idea 
yang dibangunkan secara logik mengenai sesuatu fenomena yang dikaji 
oleh ahli sains sosial. Konsep juga seringkali dipanggil sebagai pembinaan 
blok teori (Donald & Schindler, 2010). Para penyelidik menggunakan 
konsep untuk memberikan maksud kepada objek yang dikaji dengan 
memberikannya definisi mengikut standard yang telah ditetapkan. Melalui 
cara ini, kesalahan dapat dielakkan.

1.1.3	 Terma

Terma adalah konsep yang bertahap tinggi dan ia mempunyai definisi 
operasional. Definisi operasional menghuraikan satu fenomena melalui satu 
cara yang spesifik berdasarkan standard tertentu. Terma adalah sebahagian 
operasionalisasi kepada fenomena kajian dalam usaha untuk mengelakkan 
salah faham dalam mendefinisi sesuatu fenomena (Shoemaker, Tankard & 
Lasorsa, 2004). Contoh mudah seperti terma “kediaman”. Kediaman boleh 
membawa maksud seperti bangunan, pondok, khemah, tetapi maksud 
operasionalnya adalah tempat di mana seseorang tinggal secara fizikal.	

1.1.4	 Konstruk

Apabila dua atau lebih daripada dua konsep atau terma digabungkan 
bersama maka ia akan membentuk konstruk. Konstruk mewakili idea-
idea yang lebih kompleks dan ia tidak boleh didefinisikan secara sendirian 
dengan menggunakan sama ada konsep atau terma. Seperti konsep, konstruk 
juga adalah sebahagian daripada proses operasionalisasi dan penciptaan 
definisi teoritikal kepada fenomena kajian (Donald & Schindler, 2010). 
Sebagai contoh, kecerdasan emosi adalah konstruk yang menunjukkan 
kebolehan mengenal pasti, menilai dan mengawal perasaan oleh seseorang 
ataupun terhadap orang lain (Mayer & Salovey, 1997). Ini bermaksud 
bahawa emosi adalah bahagian efektif bagi personaliti dan kecerdasan di 
mana bahagian kognitif personaliti digunakan untuk menerangkan sesuatu 
fenomena dalam sains sosial. 

1.1.5	 Pemboleh Ubah  

Berkaitan dengan operasionalisasi konsep, ahli sains sosial menggunakan 
pemboleh ubah untuk mengukur fenomena sosial. Dalam kata lain, 
pemboleh ubah adalah konsep yang boleh diukur dengan memberikan 
nilai kualitatif atau kuantitatif yang tertentu kepadanya (Cherry, 2012). 
Dalam statistik sains sosial, pemboleh ubah adalah elemen kepada konsep 
yang berubah atau bertukar dan jika kita mahu mengukur konsep, kita 
memberikan simbol tertentu atau nilai bernombor kepadanya (Kerlinger 
& Lee, 2000). 

Pada kebiasaannya, ahli sains sosial menggunakan dua jenis pemboleh 
ubah iaitu pemboleh ubah bersandar dan tidak bersandar. Pemboleh 
ubah bersandar (dependent variable) adalah pemboleh ubah yang 
berubah disebabkan oleh perubahan pemboleh ubah bebas (independent 
variable). Dalam erti kata lain, pemboleh ubah bersandar merupakan 
hasil atau kesan yang diukur berdasarkan manipulasi pemboleh ubah 
bebas. Pemboleh ubah ini juga dikenali sebagai pemboleh ubah criterion, 
outcome dan effect. Manakala pemboleh bebas pula merupakan pemboleh 
ubah yang mungkin menyebabkan, mempengaruhi atau memberi kesan 
terhadap pemboleh ubaah bersandar. Istilah lain pemboleh ubah ini ialah 
pemboleh ubah treatment, manipulated atau predictor. Pemboleh ubah 
bebas bertanggungjawab membawa perubahan kepada pemboleh ubah 
bersandar. Contohnya pengaruh disiplin terhadap prestasi akademik. 
Prestasi akademik merupakan pemboleh ubah bersandar manakala disiplin 
merupakan pemboleh ubah bebas. 

Jika keputusan tidak dapat diperolehi secara baik dengan kedua-dua 
pemboleh ubah ini, ahli sains sosial memasukkan pemboleh ubah jenis 
lain seperti mediating atau interverning variable, dan moderating variable 
yang digunakan untuk mengira ukuran yang berjenis kompleks. Kedua-dua 
pemboleh ubah ini boleh mengubah perubahan magnitud atau perubahan 
arah yang berlaku dalam pemboleh ubah bersandar berdasarkan keputusan 
pemboleh ubah bebas. (Kumar, 2005).

1.1.6	 Definisi dan Maksud

Di dalam kajian sains sosial, penyelidik menggunakan definisi tertentu 
untuk memberi maksud tertentu kepada objek yang dikaji. Terdapat dua 
jenis definisi iaitu definisi bukan operasional dan definisi operasional. 
Terdapat juga dua jenis maksud yang boleh diperolehi daripada definisi 
yang dinyatakan iaitu maksud konotatif dan denotatif.  

1.1.6.1	 Definisi Bukan Operasional 

Definisi bukan operasional adalah yang diungkapkan oleh orang awam. Ia 
adalah sejenis maksud kepada objek yang tidak mengikut apa-apa standard 
atau kriteria yang telah diberikan. Dalam bahasa mudahnya, maksud 
sedemikian tidak boleh digunapakai untuk proses mengukur kerana ia 
mempunyai kemungkinan untuk berubah mengikut perubahan keadaan.

1.1.6.2	 Definisi Operasional 

Definisi operasional adalah yang diungkapkan oleh pakar menerusi 
standard tertentu dan kriteria yang telah diberikan. Oleh demikian, definisi 
operasional mendefinisikan objek yang dikaji berdasarkan standard 
tertentu sebagai sebahagian proses operasionalisasi. Ahli sains sosial 
menggunakan definisi operasional untuk mengelakkan kesalahan dalam 
mengukur (Shoemaker, et al., 2004).

1.1.6.3	 Maksud Konotatif

Maksud konotatif adalah maksud subjektif kepada apa-apa sahaja. 
Konotatif adalah maksud yang digunakan dalam kehidupan seharian. 
Ia adalah satu perhubungan yang diberikan kepada perkataan sebagai 
tambahan kepada maksud sebenarnya. Dalam bahasa mudahnya, ia adalah 
maksud sesuatu objek (Oxford Dictionary, 2012).

1.1.6.4	 Maksud Denotatif

Menurut kamus, denotatif adalah maksud sesuatu objek. Denotatif adalah 
maksud yang wujud dalam sumber yang dipercayai seperti kamus atau 
ensiklopedia atau manual operasional. Ia diasaskan daripada sumber yang 

autentik di mana majoriti bersetuju dengannya. Oleh itu, setiap orang akan 
menggunakan maksud yang sama (Danesi, 2000).

1.2	 Teori dalam Sains Sosial

Teori berasal daripada perkataan Greek purba iaitu theoria yang 
bermaksud “melihat kepada”. Teori merujuk kepada perbuatan yang 
melibatkan pemerhatian terhadap sesuatu dan bukan mengambil tindakan 
terhadap sesuatu (Harper, 2012). Dalam metodologi kajian, teori adalah 
satu set prinsipal yang mengolah dan meneka sesuatu fenomena (Myers, 
2007). Penyelidik membangunkan teori melalui kaedah tertentu yang telah 
ditetapkan. Teori dibangunkan berdasarkan penyataan cadangan tertentu 
yang dipanggil hipotesis yang merupakan penyataan abstrak. Kebenaran 
penyataan tersebut diuji selepas pemgumpulan data mengenai penyataan 
tersebut dilakukan. Ia akan menjadi teori selepas a hipotesis telah diuji dan 
disahkan (Donald & Schindler, 2010).

1.3	 Penaakulan dalam Sains Sosial 

Penaakulan berkait dengan proses berfikir. Penaakulan merupakan kapasiti 
manusia untuk memahami perkara di sekeliling mereka berdasarkan fakta 
yang telah diketahui umum (Kompridis, 2000). Penaakulan dilakukan 
melalui dua cara iaitu pertama, dipanggil sebagai logik deduktif dan kedua 
dipanggil sebagai logik induktif.

1.3.1	 Logik Deduktif 

Logik deduktif adalah penaakulan yang menilai fakta menerusi perbahasan 
deduktif. Perbahasan deduktif menunjukkan kesimpulan yang dibuat 
adalah berdasarkan kepada satu set fakta, di mana hujah deduktif dianggap 
sah sekiranya kesimpulan yang dibuat berdasarkan satu set fakta. Dalam 
bahasa mudah, logik deduktif adalah satu jenis penaakulan di mana 
kesimpulan diperolehi berdasarkan pada fakta yang telah diketahui. Jika 
fakta tersebut adalah benar, maka rumusan tersebut juga benar (Donald & 
Schindler, 2010). Sebagai contoh, semua manusia tidak kekal selamanya; 
Plato adalah manusia: oleh itu, Plato adalah tidak kekal selamanya.

